
Nirringrazzjak minn qalbi għall-istedina ġentili tiegħek biex nindirizza l-laqgħa annwali tal-Forum Dinji tal-Ekonomija, li, bħas-soltu, se jsir f'Davos-Klosters fi tmiem ix-xahar.  Filwaqt li nħossni żgur li din se tkun okkażjoni biex issir riflessjoni fil-fond dwar il-kawżi tal-kriżi ekonomika li laqtet lid-dinja tul dawn l-aħħar snin, nixtieq noffri ftit ħsibijiet li jistgħu jagħnu d-dibattitu u jkunu ta' kontribut utli għax-xogħol importanti li se jsir.
Żminjietna huma karatteriżżati minn tibdil kbir u minn progress qawwi f'ħafna oqsma li qed   jikkawżaw konsegwenzi importanti fuq il-ħajja tal-bnedmin.  Fil-fatt «hu ta' min ifaħħar is-suċċessi li jinkisbu biex jgħinu fit-titjieb tal-qagħda tal-biedem, per eżempju fil-qasam tas-saħħa, tal-edukazzjoni u tal-komunikazzjoni» (Evangelii Gaudium, 52), kif ukoll f'oqsma oħra ta' kif jgħix il-bniedem.  Jeħtieġ nagħtu għarfien lill-irwol fundamentali li kellha l-imprenditorija moderna f'dan it-tibdil epokali f'dawn l-oqsma bl-inizjattiva u l-iżvilupp tar-riżorsi immensi tal-inteliġenza umana.
Madankollu, minkejja li s-suċċessi miksuba naqqsu l-faqar għal għadd kbir ta' persuni, mhux rari ħafna li wasslu ukoll għal esklużjoni soċjali mifruxa.  Infatti, l-biċċa l-kbira tal-bnedmin ta' żmienna għadhom jgħixu ta' kuljum f'qagħda prekarja, b'konsegwenzi li spiss huma drammatiċi.
F'din is-sede rrid niġbed l-attenzjoni dwar l-importanza li għandhom id-diversi dedċiżjonijiet politiċi u ekonomiċi biex dawn ikunu aktar inklussivi u jżommu quddiem għajnejhom id-dinjità ta' kull persuna umana u l-ġid komuni.  Din hi preokkupazzjoni li għandha tkun it-timbru ta' kull għażla politika u ekonomika, imma li xi drabi tidher qiesha xi ħaġa miżjuda, biex id-diskors ikun komplut.
Kull min għandu xi dmir f'dawn l-oqsma għandu responsabbiltà preċiża fil-konfront tal-oħrajn, partikolarment dawk li huma l-aktar fraġli, dgħajfa u mingħajr difiża.  Ma nistgħux nittolleraw li eluf ta' bnedmin imutu bil-ġuħ ta' kuljum minkejja li hemm kwantità enormi ta' ikel li hu disponibbli, li spiss jispiċċa jintrema.
Bl-istess mod ma nistgħux nibqgħu indifferenti quddiem in-numru kbir ta' profugi li jkunu qed ifittxu kundizzjonijiet ta' ħajja dinjituża, li mhux biss ma jkunux milqugħin imma li spiss jitilfu ħajjithom waqt vjaġġi diżumani.
Jien naf li dan kliemi hu qawwi, forsi anki drammatiku.  Madankollu bih irid nisħaq, imma anki nisfida, il-ħila li għandha din l-assemblea li tkun influwenti.  Infatti, dawk li bl-inġenju tagħhom u bil-ħiliet professjonali kellhom ħila joħolqu innovazzjonijiet u jiffvorixxu l-kumdità ta' ħafna persuni, jistgħu jagħtu sehem akbar billi l-kompetenzi tagħhom iqiegħduhom għad-dispożizzjoni ta' min għadu jgħix fil-faqar.
Jeħteġ għalhekk li jkun hemm sens ta' responsabbiltà mġedded, profond u mifrux min-baħa ta'  kulħadd.  «Il-vokazzjoni tal-imprenditur infatti, hi xogħol nobbli, dejjem, jekk iħalli sens aktar miftuħ tal-ħajja jiċċalinġjah» (Evangelii Gaudium, 203).  Dan jippermetti li ħafna rġiel u nisa jagħtu servizz aktar effettiv lill-ġid komuni u jagħmluha possibbli li l-ġid komuni tad-dinja jkun aċċessibbli għal kulħadd.
Madankollu, t-tkabbir tal-ekwità jitlob xi ħaġa aktar minn sempliċi tkabbir ekonomiku, minkejja li ma jistax jinfatam minnu.  Qabel kollox dan jeżiġi “viżjoni traxxendentali tal-persuna” (Benedittu XVI, Caritas in Veritate, 11), għaliex, mingħajr il-prospettiva tal-ħajja eterna, il-progress uman f'did-dinja jibqa' mingħajr ruħ (ibid.).  Bl-istess mod, jeħtieġ ukoll deċiżjonijiet, mekkaniżmi u proċessi immirati biex jagħmlu t-tqassim tal-ġid aktar ekwu, biex jinħolqu opportunitajiet tax-xogħol u promozzjoni integrali tal-foqra li jmur 'l hinn minn sempliċi eżistenzjaliżmu.
Jiena konvint li b'dan il-ftuħ għat-traxxendenza tista' tissawwar mentalità politika u imprenditorjali ġdida li jkollha ħila tiggwida l-azzjonijiet ekonomiċi u finanzjarji fid-dawl ta' etika verament umana.   Il-komunità imprenditorjali tista' sserraħ fuq ħafna nisa u rġiel ta' onestà kbira u integrità personali, li xogħolhom hu ispirat u mmexxi minn ideali għolja ta' ġustizzja, ġenerożità u preokkupazzjoni għall-iżvilupp awtentiku tal-familja umana.  Għalhekk inħeġġiġkom biex tirrikorru għal dawn ir-riżorsi morali u umani u taffrontaw din l-isfida bid-determinazzjoni u b'ħarsitkom fil-bogħod.  Naturalment, mingħajr ma tinjoraw l-ispeċifiċità xjentifika u professjonali ta' kull kuntest, nitlobkom biex taraw li l-ġid ikun għas-servizz tal-umanità u mhux ikun hu li jmexxiha.
Sur President, għeżież ħbieb,
Filwaqt li nħossi żgur li f'dawn il-ftit kliem tiegħi intom tagħrfu sinjal ta' ħerqa pastorali u kontribut kostruttiv biex l-attivitajiet tagħkom ikunu dejjem aktar nobbli u għammiela, nixtieq inġedded l-awguri tiegħi ħalli l-laqgħa tħalli l-frott u nitlob il-benedizzjoni divina fuqek, Sur President, fuq il-parteċipanti li qed jieħdu sehem fil-forum kif ukoll fuq il-familji tagħkom u fuq l-attivitajiet tagħkom.

